
Sanz presidentea Gourmeten Elkartearen Nazioarteko Azokara joan da
Sanzberro kontseilariarekin batera, azokan dauden 21 enpresa nafarren erakustokiak bisitatu ditu
2009ko apirilak 1, asteazkena.  Nafarroako Gobernuko presidentea, Miguel Sanz Sesma, Gourmeten Elkartearen Nazioarteko 23. Azokara joan da gaur goizean eta produktuak erakusgai dituzten 21 enpresa nafarren erakustokietara bertaratu da. Azoka martxoaren 30ean hasi zen eta apirilaren 2ra arte egongo da, Madrilgo IFEMA eraikinean. 
Bisitan, presidenteak Landa Garapeneko eta Ingurumeneko kontseilaria, Begoña Sanzberro Iturriria, izan du lagun. Kontseilariak, gainera, Elena Espinosa Mangana, Ingurumen, Landa Eremu eta Itsasoko ministroa hartuko du Reyno Gourmet deritzon Nafarroako standean, gaur arratsaldean.
  Gourmeten Elkartearen Nazioarteko Azoka horretan Nafarroako nekazaritza elikagaien alorreko 21 enpresa eta 15 kalitate ziurtagiriak bertaratu dira. Guztira, gastronomiako, ostalaritzako eta elikadurako 1.300 erakusketari baino gehiago eta 71.000 profesional inguru daude. 
Azoka IFEMAn egingo da aurten, lehen aldiz. Izan ere, azoka asko hazi da azken urteetan eta gero eta erakusketari eta bisitari profesional gehiago daude. Eraikin horretan azpiegitura modernoagoak eta abangoardiako teknologia dituzte. 

Reyno Gourmet standa
    Nafarroak 520 m²-ko azalera dauka azokan, 12. pabilioiko C10 standean. Espazio horretan enpresa bakoitzak bere modulua dauka, bezeroekiko harremanak errazteko, eta hainbat elementu komun daude: bilera aretoa, bisitak hartzeko lekua, e.a. 

Diseinua lehiaketa publiko bidez aukeratu da, eta erakusketarien premiei erantzuteko egin da. Horrez gain, standa plataforma eroso eta erakargarria da ordezkaritza instituzionalerako. Zona batean nafar produktuei buruzko kontsulta guztiak argitzen dira eta sukalde txiki bat dago enpresen produktuekin pintxoak egiteko. Enpresen eremuan hemezortzi modulu daude, bakoitza hamabi metro koadro ingurukoa.
  Antolamenduaren arduraduna Nafarroako Nekazaritza Elikagaien Kalitatearen Institutua da, Foru Gobernuko Landa Garapen eta Ingurumen Departamentuaren mende dagoen enpresa publiko bat.
Nafar produktuen dastatzea 

  Nafarroako standean jatetxe bat dago, bisitariek nafar produktu tipikoak dasta ditzaten. Pintxoak eta anoak Marisol de Cadreita jatetxekoek egiten dituzte.
Hona hemen zer dastatu daitekeen: erriberako jakia Nafarroako zainzuriekin eta arrautza galdarraztatuarekin, Nafarroako zainzuriak salteatuta eta onddoekin frijituta, Nafarroako zainzuriak oliba olio birjin estrarekin gozatua, kardu gorria entsaladan, Tuterako kukuluak garaiko fruituen ozpin olioarekin, Tuterako alkatxofak eta urdaiazpikoa salteatuta, potxak borrajekin, Nafarroako baratzeko menestra, bakailao ajoarrieroa, antxoa ogia Lodosako pikilloarekin marinatua, Nafarroako arkume pertza zainzuri eta alkatxofekin, eta Erronkariko eta Idiazabalgo jatorri-deiturako gaztak.
  Halaber, bisitariek Nafarroako jatorri-deiturako ardoak edan ditzakete. Erakundeak, aurten, 2009ko hogei ardo gorri onenak eraman ditu azokara, Foru Erkidegoko Dastatze Panel Ofizialak aukeratuak. Ardoek azalpen fitxa bat dute, baita dagozkien upategietako datuak ere. Beraz, nahi duen orok Nafarroako jatorri-deituradun ardo gorri onenak dasta ditzake, sommelier aditu baten laguntzarekin, gainera. 
(






( Oharra: navarra.es web guneko albisteen atalean prentsa-ohar honi buruzko argazki bat dago.

